John James cyf. Bethan Clement

FFRWYTH YR YSBRYD YDY HEDDWCH DWFN
Darlleniad o’r Ysgrythur: Galatiaid 5:22 a Ioan 20:19 - 23

Cyflwyniad

Dydyn ni ddim yn gallu adnabod heddwch Duw nes i ni wneud ein heddwch gyda Duw.  Mae’r gwirionedd yn cael ei ddarlunio a’i amlygu yn y stori sy yn y darlleniad o’r ysgrythur.    Roedd y disgyblion wedi cloi eu hunain mewn ystafell achos eu bod yn ofni’r arweinwyr Iddewig (adnod 19).  Roedd rhai ohonyn nhw wedi cwrdd â’r Crist atgyfodedig ond roedden nhw’n gymysglyd iawn a dim ond deuddydd oedd ers i Iesu gael ei groeshoelio.  Dim rhyfedd eu bod mewn tipyn o stâd.  Eto, yn rhyfeddol, roedden nhw i brofi heddwch dwfn Duw.  Ond, daeth yr heddwch dwfn hwnnw ar ôl i Iesu ddangos iddyn nhw sut y gallen nhw brofi heddwch gyda Duw.  

1. Heddwch gyda Duw.  Ioan 20:19 – 20.

Mae pechod yn effeithio’r ffordd rydyn ni’n teimlo.  Cofiwch fod pob un o’r disgyblion hyn wedi pechu yn erbyn yr Arglwydd Iesu drwy ei adael pan oedd e fwyaf o’u hangen.  Wrth gwrs, mae pechod hefyd yn creu gelyniaeth rhwng pobl a’i gilydd.  Yr hyn sy’n achosi casineb a malais a’r diffyg cariad a chyfeillgarwch sy’n dilyn ydy pechod.  A hyd yn oed o fewn y bersonoliaeth ddynol, mae gwrthdaro, dieithrwch a gelyniaeth rhwng yr hyn rydyn ni’n gwybod sy’n iawn a’r hyn rydyn ni’n ei wneud.  Mae hyn i gyd yn dangos yr angen mawr am heddwch gyda Duw.

Mae’n drawiadol felly mai’r peth cyntaf ddywedodd Iesu pan ymddangosodd oedd ‘Heddwch’ (y gair Groeg ydy ‘eirene’, ac mae’n cyfateb i’r gair Hebraeg Shalom).  Yna dangosodd e ei ddwylo a’i ochr iddyn nhw.  Does dim rhyfedd bod y disgyblion yn llawen.  Dangos ei glwyfau iddyn nhw oedd yn profi’r ffaith ei fod wedi marw ac yn paratoi’r ffordd iddyn nhw ddeall ei ystyr.  Roedd yr heddwch yr oedd yn ei gynnig iddyn nhw wedi ei sicrhau drwy ei farwolaeth ar y groes.  Fel yr ysgrifennodd Paul yn ddiweddarach ‘Daeth â heddwch drwy farw ar y groes.’ (Colosiaid 1:20).  Gweler hefyd Effesiaid 2:13 – 17 a Ioan 14:27.  Dyma’r rhodd adawodd yn ei ewyllys i’w ddisgyblion, a dim ond ar ôl i rywun farw mae modd cael rhodd adawyd yn yr ewyllys.  O’r amser hwnnw ymlaen, roedd heddwch yn ganolog i’r ffydd Gristnogol.  Ydych chi’n gweld nawr pam ddangosodd yr Arglwydd ei ddwylo a’i ochr ar y funud honno?  Achos bod ei farwolaeth wedi rhoi’r modd iddyn nhw wneud eu heddwch gyda Duw.

2. Heddwch dwfn Duw, Ioan 20:21 – 23.

Dim ond y cam cyntaf yn y bywyd Cristnogol ydy maddeuant.  Rhaid iddo gael ei ddilyn drwy dderbyn yr Ysbryd Glân yn llawn.  Cymharer Ioan 14:27, ‘Heddwch – dyna dw i’n ei roi yn rhodd i chi’  Mae’n drawiadol fel mae Crist yn cynnig rhyw dawelwch heddychlon yn wyneb pob anhawster a gwrthwynebiad.  Portreadodd e heddwch perffaith.  Mae astudiaeth ofalus o heddwch ein Hargwydd yn dangos i ni beth ydy bod yn ddisgybl heddiw.

i. Heddwch cymundeb di-dor.  Treuliodd Iesu ei fywyd mewn cymundeb di-dor â’i dad nefol.  Cafodd ei berthynas â Duw ei brofi sawl gwaith ond safodd yn gadarn a diysgog.  Mae’r un peth yn bosib i ni gyd.  Beth bynnag ydy’n amgylchiadau, gall ei heddwch dwfn e fod yn eiddo i ni wrth i ni gadw mewn cymundeb agos â fe.

ii. Heddwch hyder diysgog.  Roedd cymundeb ein Harglwydd a’r Tad yn seiliedig ar ymddiriedaeth.  Pan gafodd ei demtio yn y diffeithwch, trodd yn reddfol at yr Ysgrythurau a rhoddodd ei ffydd yn yr hyn roedd Duw wedi ei ddweud.  Bydded felly gyda ni hefyd.  Bydd ein cymundeb gyda Duw yn dyfnhau ein hyder a bydd ein hyder, yn ei dro yn dyfnhau ein cymundeb.

iii. Heddwch ufudd-dod diamod.  Sylweddolodd ein Harglwydd yn llawn ystyr geiriau’r salmydd, ‘Pleser ydy gwneud dy ewyllys’.  Dywedodd e ei hunan ‘dw i wedi dod i lawr o'r nefoedd nid i wneud beth dw i fy hun ei eisiau, ond i wneud beth mae'r hwn anfonodd fi ei eisiau.’  Rydyn ni’n profi heddwch dwfn Duw wrth i ni ufuddhau i’w ewyllys.  

Mae Iesu yn esiampl i ni ei gopїo ond hefyd, mae ei Ysbryd yn dod aton ni i atgynhyrchu ei fywyd e ynon ni.

Mae’r heddwch deublyg yma, heddwch gyda Duw a heddwch Duw o’n mewn ni yn hollol hanfodol – nid rhyw foethusrwydd ysbrydol ydy e.

Cwestiynau ar gyfer trafodaeth.

1. Sut mae pobl sy’n cyflawni troseddau ofnadwy yn gallu profi heddwch gyda Duw?  Ydych chi’n fodlon rhannu’ch stori chi o sut y daethoch chi i brofi heddwch gyda Duw?

2. Pam mae cymaint o Gristnogion yn ofni cymaint o bethau pan mae heddwch Duw ar gael?

3. Edrychwch ar ein darlleniad eto a rhannwch gyda’ch gilydd beth siaradodd â chi yn fwyaf clir a beth oedd fwyaf o help i chi.

4. Beth ydy’ch dealltwriaeth chi o’r gair ‘Shalom’ (Hebraeg) neu ‘Salem’ (Arabeg)

5. Edrychwch ar Actau 5:32, ‘Dyma’r Ysbryd mae Duw yn ei roi i bawb sy'n ufuddhau iddo.’   Beth ydy’r cysylltiad rhwng ufudd-dod a heddwch?  Cymharwch Eseia 48:22 a 26:3.

